
Abstrak

Para sarjana Islam yang silam dan kontemporari, khususnya Jamaluddin
al-Afghani dan S.H.Nasr, telah berhujah bahawa umat Islam mengalami
kelemahan dalam membuat analisis yang baik terhadap isu-isu di sekitar
mereka dan juga kurang kebijaksanaan. Kedua-dua sarjana ini menggesa
agar subjek falsafah disemai semula dalam kurikulum pendidikan Islam.
Bertitik tolak dari sini dan juga kejayaan dalam kemahiran berfikir kritis
dan membaca yang dicapai di Amerika Syarikat dan Eropah menggunakan
Program Falsafah untuk Kanak-Kanak, satu usaha mengkajinya secara
ekperimental yang melibatkan dua kumpulan pelajar Tahun Enam di sebuah
sekolah rendah telah dijalankan. Pelajar telah diajar menggunakan kaedah
ini selama 3 bulan pada waktu pelajaran Bahasa Inggeris. Dara kualitatif
Juga telah dihimpun untuk menguatkan lagi dapatan daripada data
kuantitatif. Dapatan kajian menunjukkan bahawa kedua-dua kumpulan
memperoleh skor pasca ujian yang lebih tinggi daripada skor pra ujian bagi
kedua-dua kemahiran membaca dan berfikir tetapi perbezaan cuma signifikan
bagi kumpulan berkebolehan tinggi.

Mukaddimah

Perkembangan daya fikir para pelajar merupakan satu perkara yang diberi
keutamaan oleh Kementerian Pendidikan Malaysia dalam memperkenalkan
konsep Sekolah Bestari pada tahun 1997. Walau pun perkara ini mula
dicetuskan dalam Kurikulum Bersepadu Sekolah Menengah (KBSM) pada
tahun 1989 apabila dasar kurikulum berubah daripada penekanan pendekatan
berpusatkan subjek kepada pelajar, namun pengajaran kemahiran berfikir
mula ditangani secara lebih serius selepas penggarisan Wawasan 2020 diikuti
dengan pengenalan konsep Sekolah Bestari. KBSM menggariskan dasar
penggunaan Bahasa Melayu yang jitu merentasi semua subjek di dalam
kurikulum pendidikan kebangsaan di samping penyemaian nilai-nilai murni.
Bersesuaian dengan pendekatan merentasi kurikulum ini, pihak Kementerian
juga berharap supaya semua gurunya akan menyerapkan kemahiran berfikir

merentasi kurikulum, melalui subjek yang diajar. Selaras dengan perubahan
pendekatan itu, kurikulum pendidikan guru di maktab-maktab perguruan juga
telah dikaji semula dan hasilnya, Kursus Kemahiran Berfikir Kritis and
Kreatif telah dinobatkan sebagai satu kursus wajib bagi guru pra
perkhidmatan. Buku teks bagi setiap matapelajaran juga telah disusun semula
supaya memberi ruang kepada pendedahan unsur-unsur kemahiran berfikir
yang diharapkan dapat membantu para guru dalam pengajaran mereka,
Strategi penilaian objektif pembelajaran juga telah diubahsuai untuk
merangkumi unsur-unsur kemahiran berfikir yang lebih tinggi dan kritis.

Pernyataan masalah

Keperluan kemahiran berfikir yang mendesak ini lahir daripada kesedaran
yang kian bertambah tentang perubahan zaman. Kemahiran yang dipelajari
20 tahun yang lalu didapati tidak lagi dapat membantu para belia menghadapi
cabaran selepas persekolahan. Perubahan teknologi mencipta pekerjaan baru
dan menghapuskan yang lama. Teknologi telah menggantikan pekerjaan
perkeranian dan pengurusan pertengahan., Fra teknologi dan komunikasi
maklumat (ICT) memerlukan pekerja K (ilmu) untuk ekonomi-K yang lebih
kompetitif. Era ini juga dilanda oleh ledakan maklumat yang pantas sekali.
Banjiran maklumat yang boleh didapati dengan pantas dari Internet
memerlukan pengguna yang bijak dan kritis dalam menyaring maklumat yang
benar daripada yang palsu. Sebagai persediaan untuk menghadapi keadaan
baru ini, para remaja perlu dibekalkan dengan kemahiran yang boleh memberi
mereka daya kekuatan untuk menentukan kehidupan dan usaha menuntut
ilmu. Justeru itu, asas bagi berfikir perlulah disemai semasa zaman kanak-
kanak lagi.

Tiga pakar yang terkenal dalam bidang kemahiran berfikir ialah Edward de
Bono, Reuven Feuerstein dan Matthew Lipman. De Bono telah mengasaskan
Program Pemikiran Lateral yang berorientasi heuristik, Feuerstein
mengasaskan Program Pengayaan Instrumental yang menggunakan operasi
kognitif dan Lipman mengasaskan Program Falsafah untuk Kanak-Kanak
yang berorientasi berfikir tentang berfikir. Program-program ini adalah
program mandiri jaitu diajar berasingan daripada sebarang subjek. Ketiga-
tiga program ini mempunyai bahan pengajaran untuk membantu guru.

Penyelidik tertarik dengan idea bahawa falsafah dalam tradisi Socrates boleh
membantu para pelajar mengembangkan daya berfikir mereka. Sarjana Islam
seperti Jamaluddin al-Afghani (Kaloti, 1974) dan S. Hossein Nasr (1987)
pernah berhujah bahawa sekiranya umat Islam ingin membangun pemikiran

umatnya, mereka perlu mengetengahkan semula ilmu falsafah dalam kerangka
ilmu Islam. Yang mereka maksudkan di sini adalah falsafah sebagai alat
pemikiran dan bukannya sejarah atau biografi ahli falsafah. Tradisi falsafah
Socrates menggandingkan perbincangan, pertanyaan dan percubaan dengan
idea-idea untuk melihat yang mana satukah dapat memberi makna kepada
seseorang itu. Socrates berpendapat bahawa seseorang tidak seharusnya
mempercayai sesuatu idea itu sepenuhnya tanpa diteliti dan diperiksa. Bagi
Socrates kehidupan yang tidak dipersoalkan tidak ada nilainya. Penulis
berpendapat bahawa pendekatan ini memberi ruang keilmuan dan pena’akulan
yang boleh mengembangkan kemahiran berfikir dan memberi makna kepada
kehidupan penuntut.

Falsafah juga melibatkan penaakulan logikal, pencarian makna; pernyataan
yang koheren, penjelasan kesamaran, dan meletakkan sesuatu pada konteknya
yang sebenar. Ia menyentuh isu-isu besar dalam kehidupan seperti nilai,
etika, ilmu dan kewujudan. Justeru itu, melalui falsafah, pelajar boleh
digalakkan untuk berfikir bagi diri sendiri dan melalui latihan praktikal
mereka diberikan cara untuk menjadi pemikir yang kritis dan juga kreatif.
Pendekatan falsafah yang terdapat dalam program ini bukan berbentuk
tradisional dalam ertikata berbicara tentang sejarah atau biografi dan
pemikiran ahli falsafah tetapi lebih kepada menggunakan alat-alat untuk
berfalsafah yang terdiri daripada logic dan analisis. Bagaimanakah falsafah
boleh menjadi jawapan yang mungkin kepada persoalan tentang keupayaan
berfikir dengan bebas? Aktiviti berfalsafah mengizinkan pelajar bertemu
atau terlibat secara langsung dengan satu komuniti penyiasat yang sedang
berusaha menyelesaikan sesuatu masalah atau kekeliruan dan bukan
sebaliknya, 1aitu, diberitahu apa yang sepatutnya mereka fikirkan.

Oleh kerana model Lipman paling condong kepada falsafah, maka kajian ini
memilih pendekatan Program Falsafah untuk Kanak-Kanak (P4C) untuk
dikaji, dalam meningkatkan kemahiran berfikir di kalangan kanak-kanak
Malaysia berusia 12 tahun yang diajar menggunakan pengantar Bahasa
Inggeris. Ia ingin juga menentukan sama ada wujud perbezaan pencapaian
dalam kemahiran berfikir untuk kanak-kanak berkeupayaan tinggi dan
sederhana, dan sama ada program ini dapat meningkatkan pencapaian kanak-
kanak dalam kemahiran Bahasa Inggeris.

Tinjauan Literatur

Program PAC semakin bercambah dan telah diperkenalkan di banyak negara
di luar Amerika Syarikat seperti di Russia (Lipman, 1991b}, Australia, Eropah,
England dan di Canada (Gasee, 1999). Program ini disandarkan kepada
teori kognitif sosial Vygotsky yang menegaskan bahawa bahasa mempunyai
peranan utama dalam berfikir. Ia juga bersandar kepada penegasan bahawa
kemahiran berfikir boleh diajar menerusi pengajian ilmu kemanusiaan.
Walaupun program ini dikategorikan sebagai pendekatan berasingan atan
subjek yang terpisah seperti dihasratkan oleh Lipman (1988), namun ia lebih
sesuai dilihat sebagai satu aspek pendekatan penyerapan atau penyisipan
sebab ia memperkenalkan kemahiran berfikir melalui satu disiplin yang sudah
mantap (Nisbet, 1991). Pendekatan penyisipan dalam mengajar kemahiran
berfikir selalunya dipilih untuk kurikulum yang padat. Memandangkan
kepadatan kurikulum sekolah di negara kita penyelidik berpendapat program
ini wajar dipertimbangkan sebagai satu alternatif bagi mengajar kemahiran
berfikir di negara kita.

Program ini memberi ruang kepada kanak-kanak untuk membentuk dan
beraksi sebagai satu komuniti atau masyarakat penyiasat dan bukan semata-
mata diberi arahan tentang apa yang harus mereka fikirkan. Masyarakat
penyiasat ini membincangkan sesvatu topik, masalah atau isu tertentu dengan
tujuan untuk mencapai kefahaman yang lebih baik mengenainya. Ia seolah-
olah menyerupai amalan Socrates dan penuntutnya, Dalam program P4C
ini, falsafah digunakan untuk mengajar para pelajar bagaimana untuk
menyoal, bertanya, berhujah, mendengar, berbincang dan memberi
penjelasan. Pendekatan falsafah yang diambil oleh Lipman bukanlah dalam
ertikata tradisional yang melibatkan pengajian sejarah atau biografi dan
pemikiran-pemikiran ahli falsafah tetapi lebih kepada menggunakan peralatan
falsafah, iaitu mantik dan analisis. Bagi Lipman, berfikir tentang berfikir
melibatkan perhatian tentang pelbagai kemahiran-kemahiran yang menjadi
unsur-unsur berfikir. Beliau menyenaraikan lebih kurang 30 unsur-unsur
kemahiran ini dan yang pertama dalam senarainya ialah “merumus konsep
dengan tepat” (Fisher, 1991). Fokus program ini ialah berfalsafah dan
bukannya mempelajari tentang falsafah dan ahli faisafah silam (Sharp, 1995).
Memang benar bahawa falsafah merangkumi pelbagai kemahiran dan teknik
mikro dan makro yang berbeza. Bagaimana pun, pada akhirnya, falsafah
bukanlah semata-mata kemahiran-kemahiran serpihan dan terasing. Ia adalah
usaha untuk mencapai keputusan yang bijaksana dan wajar hasil gabungan
penggunaan kemahiran-kemahiran tersebut.

Banyak kajian telah dilakukan untuk menilai kesan program P4C. Malahan
lebih daripada 20 kajian terhadap program ini mendapati peningkatan
keupayaan berfikir secara konseptuil and keupayaan mena’akul yang
signifikan dari segi statistik (Hagaman, 1990; Reed, 1989). Beberapa
penyelidikan kualitatif (Lipman, 1988) juga turut menunjukkan bahawa
program ini berkesan dalam membantu pelajar mengenal pasti isu
kefalsafahan yang sukar dalam berbagai-bagai keadaan dan menggunakan
teknik penyelesaian masalah yang beraneka untuk menyelesaikan isu tersebut.
Matlamat utama program ini ialah untuk memajukan keupayaan berfikir di
kalangan kanak-kanak dengan membuat mereka berfikir tentang berfikir itu
sendiri sambil membincangkan konsep-konsep yang penting (Lipman, 1984).
Falsafah di sebalik program ini ialah penekanannya bahawa pena’akulan
bukanlah sama seperti kemahiran asas 3M. Hujah Lipman (1984),

Kemahiran asas seperti membaca, menulis, bertutur,
mendengar dan mengira adalah sebenarnya kemahiran
raksasa yang amat kompiek dan canggih, gabungan
sebilangan besar kemahiran yang beraneka dan kegiatan
mental yang telah dikembangkan sebelum itu (hal. 53,
terjemahan penulis).

Dalam pembangunan kemahiran-kemahiran raksasa ini penghujahan adaiah
paling asas. Tanpa keupayaan untuk menanggap, mengandaikan,
membanding, menyimpul, membeza, membuat keputusan, mena’akul,
mengelas dan menjelaskan seseorang mungkin tidak akan dapat membaca
dan menulis.

Lipman (1984) menyenaraikan 30 kemahiran berfikir di dalam programnya.
Antara kemahiran ini ialah pembinaan konsep, generalisasi, perumusan
hubungan sebab-akibat, menyimpulan silogistik, kekonsistenan dan
percanggahan, mengenal pasti andaian sandaran, memaharmi hubungan
bahagian-seluruh dan seluruh-bahagian, penggunaan analogi, perumusan
masalah, dan aplikasi prinsip dalam keadaan kehidupan sebenar, Senarai
Lipman lebih panjang daripada senarai kemahiran berfikir yang terdapat
dalam program lain,

Sternberg (1984) telah membuat kajian perbandingan antara program P4C,
Pengayaan Instrumental (Feuerstein), dan program bacaan Pembelajaran
Mastery Chicago. Ujian-ujian ke atas program ini menunjukkan bahawa ia
berkesan dalam meningkatkan tahap kemahiran berfikir kanak-kanak.

Penyerapan atau penyisipan kemahiran-kemahiran berfikir ke dalam sesuatu
matapelajaran itu membantu dalam proses pemindahan kemahiran tersebut
dan memanjangkan hayatnya. Kemahiran-kemahiran berfikir yang diajar
juga amat bersesuaian untuk memproses maklumat akademik dan juga
maklulmat dalam kehidupan harian. Menurutnya lagi (Sternberg & Bhana,
1986), masalah perindahan kemahiran tidak wujud dalam program ini sebab
pemindahan dibina secara tersirat di dalamnya menerusi penggunaan novel-
novel yang melibatkan masalah-masalah harian, penyelesaian serta keputusan
terhadapnya.

Dalam satu kajian lain, Van Der Spuy (1991) membandingkan beberapa
program bagi menentukan yang mana satu lebih berkesan dalam
meningkatkan prestasi pelajar. Kriteria antropologi, pedagogi, kognitif-
psikologi, psikologi perkembangan dan pragmatis telah digunakan untuk
menilai pendekatan yang digunakan oleh Buzan, Novak dan Gowin, De Bono
dan Lipman. Kajian ini mendapat bahawa Program P4C oleh Lipman
menepati hampir semua kriteria, program CoRT jatuh nombor dua, diikuti
oleh Buzan dan kemudian oleh Novak and Gowin.

Bagaimanapun Sternberg (1986) menegaskan bahawa PAC hanya sesuai untuk
pelajar yang mempunyai keupayaan intelektuil yang sederhana atau tinggi.
Pelajar yang bawah paras sederhana berkemungkinan menghadapi kesukaran
dalam pembacaan dan pena’akulan yang terdapat dalam program ini. Pelajar
daripada latar belakang kelas rendah dan juga kelas sederhana rendah
mungkin menghadapi kesulitan memahami watak-watak dalam cerita ini.
Lagi pun kejayaan program ini banyak bergantung kepada gurunya. Seorang
guru yang sederhana atau kurang sederhana mungkin tidak dapat mencipta
komuniti penyiasat (community of inquiry) yang diperlukan dalam program
ini (Sternberg & Bhana, 1986).

Kenyataan Sternberg itu disckong oleh Chamberlain (1993), tetapi disanggah
oleh Slattery (1990) yang menunjukkan bahawa pendekatan P4C sesuai
bagi pelajar dari pelbagai latar belakang. Kajiannya menunjukkan bahawa
program ini sesuai untuk pelajar minoriti dari ibubapa yang berpendapatan
rendah dalam meningkatkan kemahiran pena’akulan dan kefahaman bacaan.
Kajian eksperimental oleh Educational Testing Service (ETS), New Jersey
(Lipman, 1991a) yang melibatkan 2,300 pelajar tahun lima, enam dan tujuh
dari pelbagai keturunan etnik menunjukkan pencapaian yang lebih baik dan
signifikan daripada kelompok kawalan dalam lapan daripada sebelas
perbandingan paras gred.

